
Investiciyalıq joybarlardıń orınlanıw barısı dodalandı

Qaraqalpaqstan Respublikası Joqarǵı Keńesinde respublikamız delegaciyasınıń 
sırt ellerge saparı dawamında dúzilgen investiciyalıq joybarlardıń hám basqa 
da shártnamalardıń orınlanıw barısı,  bul baǵdarda orın alıp atırǵan ayırım 
mashqalalar jáne onıń sheshimi boyınsha alda turǵan wazıypalarǵa 
baǵıshlanǵan májilis bolıp ótti.

Ilajda Qaraqalpaqstan Respublikası Joqarǵı Keńesiniń Baslıǵı M.Erniyazov,  Ózbekstan 
Respublikası Sırtqı isler ministriniń birinshi orınbasarı B.Asadov,  Ózbekstan Respublikası 
Investiciyalar boyınsha mámleketlik komiteti baslıǵınıń birinshi orınbasarı L.Qudratov,  
Ózbekstan Respublikası Sawda-sanaat palatasınıń baslıǵı A.Ikramov qatnasıp,  
Prezidentimizdiń basshılıǵında sırt eller menen hár tárepleme baylanıslardı 
rawajlandırıw,  sırt el investorların tartıw boyınsha alıp barılıp atırǵan jumıslarǵa toqtap 
ótti.

Atap ótilgenindey,  elimizde sırt el investorlarınıń jumıs alıp barıwı ushın bir qatar 
jeńillikler jáne keń imkaniyatlar jaratılǵan. Sonıń nátiyjesinde sırt el isbilermenleriniń 
elimizge bolǵan qızıǵıwshılıǵın barǵan sayın artıp barmaqta.

Bıyılǵı jıldıń ózinde respublikamızǵa Germaniya,  AQSH,  Qıtay,  Chexiya,  Yaponiya,  
Qubla Koreya hám Turkiya mámleketleriniń isbilermenleri menen iri kompaniyalarınıń 
wákilleri kelip,  birge islesiw boyınsha kelisimlerge erisildi. Óz gezeginde respublikamız 
delegaciyasınıń sırt ellerge saparı shólkemlestirilip,  onıń sheńberinde 10 ǵa shamalas 
memorandumǵa qol qoyıldı.

Usı sapar waqtında dúzilgen investiciyalıq joybarlardıń hám basqa da shártnamalardıń 
orınlanıw barısın hár tárepleme úyreniw boyınsha dúzilgen jumısshı topar aǵzaları 



respublikamızda bolıp,  onıń orınlanıw barısı úyrenip shıǵıldı. Ilaj barısında elimizdiń Qıtay 
Xalıq Respublikasındaǵı,  Yaponiyadaǵı,  Qubla Koreyadaǵı,  Indenoziyadaǵı,  
Germaniyadaǵı,  Kuveyttegi,  AQSHtaǵı,  Rossiya Federaciyasındaǵı elshileri menen 
tikkeley videobaylanıs ornatılıp,  investiciyalıq joybarlardıń hám basqa da 
shártnamalardıń orınlanıw barısı dodalandı. Usı jıldıń centyabr ayında respublikamızda 
investiciyalıq forum ótkeriw rejelestirilgen. Álbette,  bul ilaj sırt eller menen sawda-
ekonomikalıq,  investiciyalıq hám mádeniy-gumanitarlıq salalarda birge islesiwdi bunnan 
bılay da rawajlandırıwǵa xızmet etedi.

Ilaj sońında bul baǵdardaǵı jumıslardı ele de jetilistiriw boyınsha wazıypalar belgilendi.

